TAARIFA YA WAZIRI WA NCHI, OFISI YA RAIS, MENEJIMENTI YA UTUMISHI WA UMMA NA UTAWALA BORA, MHE. GEORGE BONIFACE SIMBACHAWENE (MB.) KWA WAANDISHI WA HABARI KUHUSU MAFANIKIO YA MIAKA 60 YA MUUNGANO KWENYE ENEO LA UTUMISHI WA UMMA NA UTAWALA BORA

Nawasalimu kwa Jina la Jamhuri ya Muungano wa Tanzania

Ndugu wanahabari; awali ya yote napenda kumshukuru Mwenyezi Mungu mwingi wa Rehema aliyetuwezesha kukutana hapa leo tukiwa na afya njema. Pia, napenda kutumia fursa hii kuwashukuru kwa utayari wenu wa kushirikiana na Ofisi yetu kila tunapowahitaji katika jukumu la kuwaelimisha na kuwahabarisha wananchi kuhusu masuala mbalimbali ya kiutumishi na utawala bora.

Ndugu Wanahabari; Tarehe 26 Aprili, 2024 ni Kilele cha Maadhimisho ya Miaka 60 ya Jamhuri ya Muungano wa Tanzania.  Maadhimisho haya ni matokeo ya Muungano wa Mataifa mawili huru ya Jamhuri ya Tanganyika na Jamhuri ya Watu wa Zanzibar. Mataifa haya yaliingia mkataba wa Muungano mwaka 1964 na kuanzishwa Dola ya Jamhuri ya Muungano wa Tanzania.

Ndugu Wanahabari; Katika kipindi hiki cha miaka 60 ya Muungano, tumeona na kushuhudia wazi mafanikio mbalimbali yaliyopatikana kupitia Muungano wetu katika eneo la Utumishi wa Umma na Utawala Bora. 

Mafanikio haya yanatokana na azma ya Waasisi wa Taifa letu pamoja na Viongozi wetu Wakuu wa Serikali zote mbili wa sasa yaani Rais wa Jamhuri ya Muungano wa Tanzania, Mhe. Dkt. Samia Suluhu Hassan na Rais wa Serikali ya Mapinduzi Zanzibar na Mwenyekiti wa Baraza la Mapinduzi, Mhe. Dkt. Hussein Ali Mwinyi kwa kuboresha na kuuendeleza ushirikiano ulioanzishwa na Waasisi wetu Hayati Mwalimu Julius Kambarage Nyerere na Sheikh Abeid Amani Karume. Kwa namna ya pekee kabisa ninawashukuru na kuwapongeza kwa dhati Viongozi wetu hawa kwa kudumisha muungano wetu.
Ndugu Wanahabari; Katika kipindi cha miaka 60, Ofisi ya Rais, Menejimenti ya Utumishi wa Umma na Utawala Bora kwa mujibu wa Hati Idhini ambayo imeainisha mgawanyo wa majukumu Serikalini, ina majukumu yafuatayo; 

Kusimamia uendelezaji sera katika Utumishi wa Umma, Utawala wa Utumishi wa Umma, Usimamizi wa Rasilimaliwatu na Mishahara, Usimamizi wa Mifumo ya Uendeshaji wa Serikali, Usimamizi wa Mifumo ya Utendaji Kazi wa kila Siku Serikalini, Uendelezaji Rasilimaliwatu, Ukuzaji wa Maadili katika Utumishi wa Umma, Usimamizi wa Serikali Mtandao na Usimamizi wa Anuai za Jamii katika Utumishi wa Umma. Ofisi hii pia ina dhamana ya kusimamia masuala ya Utawala Bora na Vilevile ina jukumu la kusimamia taasisi fungamanishi zinazoshiriki katika kuleta maendeleo na ustawi wa wananchi nchini.

Ndugu Wanahabari, Pamoja na majukumu niliyoyataja hapo juu, Ofisi hii inatekeleza baadhi ya makujumu katika Muungano. Majukumu hayo ni Ajira katika Utumishi wa Umma, jukumu hili linatekelezwa kupitia Sekretarieti ya Ajira katika Utumishi wa Umma na Mpango wa Kunusuru Kaya Maskini, jukumu linalotekelezwa kupitia Mfuko wa Maendeleo ya Jamii (TASAF).

Ndugu Wanahabari, Nitayazungumzia kwa kirefu majukumu hayo yanayotekelezwa katika Muungano kama ifuatavyo;
1. Ajira katika Utumishi wa Umma
Ndugu Wanahabari; Kama mnavyofahamu rasilimaliwatu ni rasilimali wezeshi kwa rasilimali zote, kwa msingi huo, ili nchi yoyote iweze kusonga mbele hatuna budi kuweka misingi mizuri na kusimamia vizuri rasilimali hii.
Ndugu Wanahabari; Wakati huu nchi yetu ikitimiza miaka 60 ya Muungano wa Tanganyika na Zanzibar, Ofisi ya Rais, Sekretarieti ya Ajira katika Utumishi wa Umma nayo inatimiza miaka kumi na mitano (15) tangu kuanzishwa kwake Mwaka 2009. Kwa mujibu wa kifungu 29 (1) cha Sheria ya Utumishi wa Umma, Sura ya 298 iliyorejewa mwaka 2019, Sekretarieti ya Ajira ina jukumu la kuratibu mchakato wa ajira katika Utumishi wa Umma.

Aidha, Sheria ya Utumishi Sura Na. 298 na kanuni zake za mwaka 2003 zimeweka utaratibu wa wazi wa ajira katika Utumishi wa Umma na kuondoa dosari zilizokuwepo hapo awali. Aidha, Ajira ilikuwa miongozi mwa kero za Muungano kwa miaka kadhaa iliyopita.

Ili kuitatua kero hii ya Muungano, Serikali imeweka utaratibu wa muda wa mgao wa ajira uliokubalika kutumika ni asilimia 79 kwa Tanzania Bara na asilimia 21 kwa Tanzania Zanzibar. Utaratibu huu unatekelezwa kwa mujibu wa Waraka wa Serikali wa tarehe 10 Mei, 2013.

Ndugu Wanahabari; Serikali ya Jamhuri ya Muungano imekuwa ikitoa fursa sawa za ajira kwa Wananchi wote wa Tanzania ambao wanaomba ajira na kuwa na vigezo stahiki kama Elimu, Uzoefu na Sifa husika.

Ajira zote hutangazwa kwa Umma kwenye tovuti ya Ofisi ya Rais Sekretarieti ya Ajira katika Utumishi wa Umma inayopatikana kwa anuani ya www.ajira.go.tz, na kupitia mitandao ya kijamii inayoendeshwa na ofisi hii pamoja na vyombo mbalimbali vya habari.

Ndugu Wanahabari; Ili kuwafikia wadau na walengwa wa ajira kwa haraka na gharama nafuu, katika kipindi hiki cha miaka 60 Ofisi ya Rais, Sekretarieti ya Ajira katika Utumishi wa Umma imejenga mfumo wa kidijitali wa ajira Serikalini ujulikanao kwa jina la “Ajira Portal- https://portal.ajira.go.tz/”. Mfumo huu humwezesha mtafuta fursa za ajira kuweka taarifa zake binafsi kama vile: vyeti vya taaluma, cheti cha kuzaliwa, taarifa za wadhamini na wasifu wake. Ndani ya Mfumo wa “Ajira Portal”, lipo eneo linalomwezesha mwombaji kujisajili ili aweze kupokea taarifa za uwepo wa nafasi za kazi Serikalini mahali popote alipo kupitia baruapepe yake na simu ya kiganjani (Job alert). Waombaji wanapofikisha asilimia 75 ya taarifa muhimu ndani ya mfumo wa ajira portal, mfumo huu unamuwezesha kuomba nafasi za kazi ambazo sifa zake zinalingana na kiwango cha elimu. 

Ndugu Wanahabari; kutokana na kukua kwa teknolojia, Sekretarieti ya Ajira katika Utumishi wa Umma imejenga program ya rununu (Ajira Portal Mobile App) inayopatikana kwenye “PlayStore na ApStore” za simu janja ili kuwarahisishia waombaji fursa za ajira kupata taarifa za uwepo wa fursa za ajira kiganjani mwao. 

Waombaji wa fursa za ajira wasio na simu janja wanaweza kujisajili kupitia kikoa cha Serikali cha *152*00# na kisha kubofya namba 3 (Ajira, Utambuzi) na kisha kuendelea kufuata maelekezo ya namna ya kujisajili. 

Ndugu Wanahabari; katika kipindi hiki cha miaka 60 ya Muungano Ofisi ya Rais, Sekretarieti ya Ajira katika Utumishi wa Umma imekuwa ikifanya kazi na Tume ya Utumishi wa Umma Zanzibar inayoratibu masuala ya ajira kwa watumishi wa umma ili kurahisisha zoezi la kutangaza nafasi za kazi na kuwafikia waombaji walio wengi kwa uharaka zaidi.

Katika kuimarisha zaidi Muungano wetu, Wataalam wa rasilimaliwatu na hasa wanaojihusisha na masuala ya ajira kwa nyakati mbalimbali wamekuwa wakibadilishana uzoefu. Ushirikiano huu, umekuwa chachu ya kuendelea kudumisha Muungano wetu kwa kupata watumishi wenye sifa na weledi wa kutosha.

Miongoni mwa taasisi ambazo watumishi wake wamepitia mchakato wa ajira unaoendeshwa na Sekretarieti ya Ajira katika Utumishi wa Umma ni pamoja na Ofisi ya Rais, Menejimenti ya Utumishi wa Umma na Utawala Bora, Ofisi ya Makamu wa Rais, Muungano na Mazingira, Ofisi ya Waziri mkuu, Sera, Uratibu na Bunge, Wizara ya Mambo ya Nje na Ushirikiano wa Afrika Mashariki, Wizara ya Fedha, Wizara ya Ulinzi, Wizara ya Mambo ya Ndani ya Nchi na Mamlaka ya Vitambulisho vya Taifa. 
Ndugu Wanahabari; katika kipindi hiki cha miaka 60 ya Muungano Ofisi ya Rais, Sekretarieti ya Ajira katika Utumishi wa Umma imedhamiria kuondoa changamoto nyingi zinazowakabili waombaji wa fursa za ajira nchini kwa kuendesha usaili wa kuandika/mchujo Kidijitali kwa lengo la kuwafikia waombaji wote mahali popote walipo Tanzania bara na Zanzibar.

Ili kukabiliana na changamoto zilizokuwepo, Ofisi ya Rais, Sekretarieti ya Ajira katika Utumishi wa Umma imesanifu na kujenga mfumo wa kufanya usaili kwa njia ya kielektroni - “Online Aptitude Test System” (OATS) na mfumo huo umekamilika kwa asilimia 98. 

Ndugu Wanahabari; Mfumo huu utawezesha wasailiwa kufanya usaili wa kuandika/mchujo kwa njia ya kidijitali katika eneo la karibu na mahali anapoishi, kutumia muda mfupi, kuepuka gharama za usafiri, malazi na changamoto za ajali.

Kwa hatua za mwanzo, usaili huu utafanyika katika vituo maalumu katika taasisi za Umma na binafsi. Vituo hivi ni pamoja na Vyuo vya Ufundi Stadi (VETA), Vyuo Vikuu vya Umma na binafsi, Baadhi ya vyuo vya kati vya umma na binafsi, Vyuo vya Ualimu na baadhi ya Sekondari zenye miundombinu ya Maabara ya Kompyuta zilizounganishwa na huduma ya intaneti. 

Hivyo, ili kuepuka usumbufu watafuta fursa za ajira wote kutoka pande mbili za Muungano wanatakiwa kufahamu akaunti zao, nywila na kuwa mahiri katika matumizi ya kompyuta.

2. Mpango wa Kunusuru Kaya Maskini
Ndugu Wanahabari; Lengo la Serikali ya Awamu ya Sita na awamu zilizopita zinazoongozwa na Chama Cha Mapinduzi (CCM) ni kupunguza na kuondoa umaskini wa kipato ili nchi yetu iwe na maendeleo tunayoyatarajia. Mfuko wa Maendeleo ya Jamii (TASAF) ulianzishwa na Serikali ya Jamhuri ya Muungano wa Tanzania mwaka 2000 kama mojawapo ya mikakati ya Serikali katika kupambana na umaskini kwa kutumia dhana ya ushirikishaji jamii. Madhumuni ya kuanzishwa kwake ilikuwa pia ni kusaidiana na taasisi zingine za Serikali ili kupambana na umaskini wa wananchi wake katika maeneo ya Vijijini na pembezoni mwa Miji. Aidha, TASAF imetekelezwa katika Awamu Tatu tangu kuanzishwa kwake hadi sasa. 

Ndugu Wanahabari; TASAF imekuwa ikitekelezwa kwa awamu tangu kuanzishwa kwake. Awamu ya Kwanza ya TASAF ilianza mwaka 2000 – 2005 na ilijumuisha maeneo ya utekelezaji 42 ambapo 40 ni ya Tanzania Bara na mawili (2) ya Zanzibar (Unguja na Pemba). Jumla ya miradi 1,704 ya huduma za jamii yenye thamani ya shilingi bilioni 72 ilitekelezwa kupitia mpango huu wa TASAF I. Awamu hii ilitekelezwa kwa mafanikio makubwa katika kuwapatia wananchi huduma muhimu za kijamii katika sekta mbalimbali zikiwemo za maji, elimu, miundombinu na afya.

Ndugu Wanahabari; Awamu ya Pili ya TASAF ilianza utekelezaji mwaka 2005 hadi 2013 Ili kuendeleza mafaniko yaliyopatikana katika Awamu ya Kwanza kwenye maeneo mengine ambapo Awamu hii ilitekelezwa katika Halmashauri zote za Tanzania Bara na wilaya zote za Tanzania Zanzibar. Jumla ya miradi 12,347 ya huduma za jamii yenye thamani ya shilingi bilioni 430 ilitekelezwa wakati wa Awamu hii ya Pili ya TASAF (TASAF II). Katika kipindi cha utekelezaji wa TASAF Awamu ya Kwanza na ya Pili, wananchi walishiriki vyema kutekeleza miradi mbali mbali iliyoboresha upatikanaji wa huduma za jamii. Mbali na miradi ya kuboresha miundombinu kama vile barabara, maji, masoko, huduma za afya, elimu, ustawi wa jamii na mazingira, wananchi katika makundi mbali mbali walitekeleza miradi ya kuongeza kipato ambayo iliwasaidia kukabiliana na umaskini.

Ndugu Wanahabari; Awamu ya Tatu ilianza kutekelezwa Agosti, 2012. Awamu hii inatekeleza Mpango wa Kunusuru Kaya Masikini kwa lengo la kuziwezesha kaya masikini kuongeza kipato, fursa na uwezo wa kugharamia mahitaji muhimu. Utekelezaji wa Mpango huu umegawanyika katika vipindi viwili vya miaka mitano kwa kila kipindi, Kipindi cha Kwanza kilianza Mwaka 2012 na kukamilika Mwaka 2019. Kipindi cha Pili kilianza kutekelezwa Desemba 2019 baada ya kukamilika kwa utekelezaji wa Kipindi cha Kwanza na utekelezaji utakamilika September 2025.

Ndugu wanahabari; Moja kati ya shughuli kuu za Mpango wa TASAF awamu ya tatu kipindi cha kwanza ilikuwa ni utoaji wa Ruzuku kwa Kaya za Walengwa. Katika Kipindi cha Kwanza kiasi cha shilingi billion 968.7 zilikuwa zimehawilishwa kwa kaya za walengwa zipatazo 1,118,752 katika vijiji, mitaa na shehia 9,831. Hali kadhalika katika Kipindi cha Pili hadi kufikia Juni 2023 kiasi cha shilingi bilioni 696.7 zimehawilishwa kwa kaya za walengwa zipatazo 1,371,916 katika vijiji, mitaa na shehia 17,260. 

Aidha, Mpango umekuwa ukitekeleza Miradi ya Ajira ya Muda ambapo unatoa ajira ya muda kwa kaya ya mlengwa ili kuongeza kipato cha kaya na kuiwezesha jamii kupata raslimali itakayochochea maendeleo ya sehemu husika. Jumla ya miradi 17,421 imetekelezwa ambapo kaya zipatazo 676,610 zilishiriki kufanya kazi katika sekta mbalimbali za kutoa huduma kwa jamii kama afya, elimu na maji na kulipwa ujira. Miradi mingine ililenga kutatua changamoto zinazohusu mawasiliano, usafirishaji na utunzaji wa mazingira na vyanzo vya maji. 

Vile vile Mpango katika kipindi cha pili cha awamu ya tatu ilitekeleza afua ya Kukuza Uchumi wa Kaya ambayo inahusiana na uhamasishaji wa uundaji wa vikundi vya kuweka akiba na kuwekeza kwenye miradi ya uzalishaji mali. Vikundi 46,569 vyenye wanachama 627,508 vilianzishwa.

Ndugu wanahabari; TASAF Awamu ya Tatu kwa sasa inatekeleza Kipindi cha Pili cha Mpango wa Kunusuru Kaya Maskini ambacho kinafanyika katika Mamlaka ya maeneo ya utekelezaji 186 ya Tanzania Bara na Zanzibar yakihusisha Halmashauri za Wilaya, Miji, Manispaa na Majiji ya Tanzania Bara na Unguja na Pemba kwa upande wa Zanzibar. Lengo ni kuziwezesha Kaya za Walengwa kutumia fursa za kuongeza kipato, kutumia huduma za Kijamii na Kiuchumi na kuwekeza katika kujenga na kuendeleza watoto wao ambao ni rasilimaliwatu.

Katika kipindi cha miaka 60 ya Muungano, mpango huu umekuwa na manufaa makubwa mathalani katika eneo la Uhawilishaji wa Ruzuku kwa Walengwa ambapo kiasi cha Shilingi  bilioni 824.4 kililipwa kwa Kaya Maskini 1,321,098 Tanzania Bara na Shilingi  bilioni 41.2 ililipwa kwa Kaya Maskini 50,818 Zanzibar ili kuziwezesha kumudu gharama za msingi za maisha na kupeleka watoto wao shule na kliniki.

Vilevile, TASAF iliandaa Mpango wa Miradi ya kutoa Ajira ya muda kwa Kaya za Walengwa ili kuongeza kipato kwa kushiriki kufanya kazi katika miradi iliyoibuliwa na jamii kwa kulipwa ujira. Tanzania Bara miradi 27,161 ya muda iliibuliwa na kutekelezwa katika Vijiji/Mitaa 9,891 ambapo Walengwa 626,620 walipata ajira ya muda na kulipwa kiasi cha shilingi bilioni 110.4, wakati Unguja na Pemba katika shehia 244 miradi 702 iliibuliwa na kutekelezwa na Walengwa 35,754 ambao walilipwa ujira wa kiasi cha shilingi bilioni 13.2.

Ndugu Wanahabari; Kumekuwa na mpango wa kuendeleza na kuboresha miundombinu ya huduma za jamii ambapo miradi 77 ya kuendeleza miundombinu katika sekta ya Elimu, Afya na Maji  yenye thamani ya shilingi bilioni 3.6 imetekelezwa katika Halmashauri 50 za Tanzania Bara wakati miradi 20 yenye thamani ya shilingi bilioni 2.9 imetekelezwa Pemba na Unguja kwa lengo la kuimarisha miundombinu ya huduma za jamii katika maeneo husika.

Kupitia mpango huu, Serikali ya Awamu ya Sita imekuza uchumi wa Kaya Maskini kwa kuhamasisha Walengwa kuunda vikundi vya kuweka akiba, kukopeshana na kuwekeza kwenye miradi ya uzalishaji mali ili kuinua kipato cha Kaya. Tanzania Bara vikundi vya kuweka akiba 26,842 vyenye wanachama 358,846 viliundwa katika Mamlaka za Maeneo ya utekelezaji na viliweza kuweka akiba ya kiasi cha Shilingi bilioni 6.3, kati ya fedha hizo kiasi cha bilioni 2.7 kilitolewa kama mikopo kwa wanachama wake. Kwa upande wa Unguja na Pemba, jumla ya vikundi 3,211 vyenye wanachama 45,948 vimeundwa na vimeweza kukusanya jumla ya akiba ya shilingi bilioni 1.6 kati ya fedha hizo kiasi cha shilingi milioni 365.9 kilikopeshwa kwa wanachama.

Ndugu Wanahabari; Hadi kufikia Machi, 2024, Walengwa wamepewa mafunzo ya stadi za msingi za kuendesha shughuli za kiuchumi kwa pande zote za Muungano ikiwa Tanzania Bara walengwa 27,964 kutoka Halmashauri 33 walipatiwa mafunzo na Ruzuku ya Uzalishaji ya kiasi cha Shilingi bilioni 8.6 na Unguja na Pemba Walengwa 23,399  na walipewa  Ruzuku ya kiasi cha Shilingi bilioni 8.9. Fedha hizo ni kwa ajili ya utekelezaji wa miradi yao ya kuzalisha na kuongeza kipato  cha Kaya. 

Ndugu wanahabari; Ili kupima matokeo ya Utekelezaji Mfuko wa Maendeleo ya Jamii (TASAF) ulifanyiwa tathmini ambayo ilionesha kuwa Mpango umechangia kwa kiasi kikubwa katika kuboresha maisha ya walengwa na kupunguza umaskini. Baadhi ya matokeo ni kama vile Kupunguza kiwango cha umaskini uliokithiri kwa asilimia 8 kwa kuongeza uwezo wa kaya kumudu gharama za mahitaji ya msingi ya kaya kwa asilimia 10; Kuongezeka kwa idadi ya walengwa wanaoshiriki katika shughuli za kilimo na ongezeko la matumizi ya pembejeo ambazo zinaongeza tija kwenye uzalishaji; Ongezeko la uandikishwaji na mahudhurio shuleni kwa watoto kutoka kaya maskini kwa asilimia 6; Ongezeko la matumizi ya huduma za afya miongoni mwa kaya za walengwa na kuongezeka kwa mahudhurio kwenye vituo vya kutolea huduma za afya kwa watoto wenye umri kati ya miezi 0-24 kutoka kaya maskini; Kuongezeka kwa akiba na rasilimali za kaya ambazo zinawezesha kaya kujikinga na majanga yanapotokea; Kuboresha makazi ya Kaya kwa kujenga nyumba bora kwa kutumia matofali ya kuchoma au saruji na kupaua kwa mbao na kuzifunika kwa bati;

Tathmini hiyo ilifanywa na taasisi bobezi katika eneo hilo ambazo ni Ofisi ya Taifa ya Takwimu ya Tanzania Bara na Ofisi ya Mtakwimu Mkuu wa Serikali - Zanzibar
Ndugu Wanahabari; Ofisi hii pia imeendelea kuimarisha Muungano kwa kuwa na ushirikiano katika maeneo mbalimbali ikiwemo Utengenezaji na Usakinishaji wa Mifumo ya TEHAMA, Jitihada za kuzuia na kupambana na rushwa, kubadilishana uzoefu na utalaamu katika utunzaji na uhifadhi wa kumbukumbu na nyaraka na kuhamasisha na kukuza maarifa na ujuzi kwa watumishi wa umma.

Ndugu Wanahabari; nitaelezea kwa kina ushirikiano uliopo kama ifuatavyo;

1. Utengenezaji na Usakinishaji wa Mifumo ya TEHAMA 

Ndugu Wanahabari; Mifumo ya kielektroniki imeendelea kuleta mageuzi ya kiutendaji na utoaji wa huduma na imesaidia kutatua kero za Watumishi wa Umma na kuweka uwazi na uwajibikaji wa Watendaji kwa wapokea huduma; kusogeza huduma karibu karibu na wananchi, kubaini mahitaji halisi ya watumishi katika Utumishi wa Umma, na kudhibiti udanganyifu katika michakato ya mishahara. 

Ndugu Wanahabari; Kupitia Ofisi ya Rais, Menejimenti ya Utumishi wa Umma na Utawala Bora, Mamlaka ya Serikali Mtandao (eGA) na Serikali ya Mapinduzi Zanzibar (SMZ) kupitia Wakala ya Serikali Mtandao Zanzibar (eGAZ) katika kipindi cha miaka 60 zimekuwa na ushirikiano wenye manufaa makubwa ikiwa ni pamoja na usakinishaji wa mifumo muhimu ya TEHAMA mathalani: Mfumo wa Barua pepe - GMS, Mfumo wa vibali vya Watumishi wa Umma kusafiri nje ya nchi (e-Vibali), Mifumo ya ukusanyaji mapato (ZanMalipo, MAJIIS), Mfumo wa Ofisi mtandao (e-Office), Mfumo wa Kusimamia Utendaji Kazi na Rasilimali za Taasisi (ERMS).

Mifumo mingine ni Mfumo wa kuendesha vikao vya Baraza la Wawakilishi (e-Wawakilishi), Mfumo wa kuratibu vikao vya Bodi za wakurugenzi na menejimenti (e-board), Mfumo wa Pamoja wa Kielektroniki wa Uondoshaji wa Shehena Maeneo ya Forodha (TeSWS), Mfumo wa ajira kwa Watumishi wa Umma (ZanAjira), Mafunzo ya Usalama wa Mtandao (Cybersecurity), Huduma ya Ukaguzi wa usalama wa Mifumo ya baadhi ya Taasisi za SMZ, kuendesha Mafunzo ya viwango na Miongozo ya Serikali Mtandao, huduma za mfumo wa kutuma ujumbe mfupi wa maneno (mGOV), na huduma za kuhifadhi mifumo.
Ndugu Wanahabari; Kupitia Wizara ya Fedha, Serikali ya Mapinduzi Zanzibar imewezeshwa na eGA kwa kushirikiana na eGAZ kuwa na  mfumo wake wa  malipo (ZanMalipo) kwa kuufanyia marekebisho mfumo wa GePG unaotumika Tanzania Bara ili kuendana na mahitaji ya Zanzibar.

Vilevile, Mfumo wa Ankara za Maji (MAJIIS) umesakinishwa na unatumika kwenye Mamlaka ya Maji Zanzibar (ZAWA) ili kuboresha huduma za utoaji wa Ankara kwa wateja.

Maeneo mengine ya ushirikiano kati ya Mamlaka ya Serikali Mtandao (eGA) na Wakala ya Serikali Mtandao Zanzibar (eGAZ) ni pamoja na kujengea uwezo wa usimamizi wa usalama wa mifumo na mtandao, kufanya kazi kwa pamoja na kuimarisha ushirikiano wa Kiufundi katika maeneo ya miundombinu ya Mitandao na mifumo.

2. Kuzuia na Kupambana na Rushwa
Ndugu Wanahabari; Katika Ofisi yetu suala la ushirikiano linajitokeza  pia katika kuzuia na kupambana na rushwa kupitia Taasisi ya Kuzuia na Kupambana na Rushwa (TAKUKURU).

Katika miaka 60 ya Muungano, kwa kuzingatia awamu zote zilizopita na hii inayoongozwa na Rais, Mhe. Dkt. Samia Suluhu Hassan inaendelea kutekeleza jitihada za kuzuia na kupambana na rushwa ili wananchi waweze kupata huduma bora.

Ndugu Wanahabari, kupitia Taasisi ya Kuzuia na Kupambana na Rushwa (TAKUKURU) kwa kutambua kuwa Skauti ni suala la Muungano, TAKUKURU kwa kushirikiana na Mamlaka ya Kuzuia Rushwa na Uhujumu Uchumi Zanzibar (ZAECA) ziumeunda timu ya uratibu ya kitaifa yenye Wajumbe kutoka Chama cha Skauti Tanzania (CST), ZAECA na TAKUKURU ili kuimarisha ushirikiano katika jitihada za kupambana na rushwa katika Jamhuri ya Muungano wa Tanzania.

Ushirikiano huu ni muhimu sana kwa ustawi wa Taifa kwa kuwa Skauti wapo katika kundi la vijana na ni “Jeshi kubwa” ambalo tumeshuhudia likitoa mchango chanya katika matukio mbalimbali ya kijamii na kitaifa. 

Vijana hawa, kupitia ushirikiano huo, wameelimishwa kuhusu madhara na jinsi ya kuzuia na kupambana na rushwa ili wakaelimishe vijana wenzao na jamii kwa jumla katika maeneo yote ya Tanzania Bara na Zanzibar.

Ndugu Wanahabari; Ushirikiano huo umeanzisha chama dada cha Skauti wanawake yaani “Tanzania Girl Guides Association (TGGA)” ili kuongeza wigo wa kuwashirikisha vijana wa kike katika mapambano dhidi ya Rushwa kwa kuwa rushwa ya ngono huwaathiri zaidi wanawake katika maeneo mbalimbali.

3. Kubadilishana uzoefu na utalaam katika utunzaji na uhifadhi wa kumbukumbu na nyaraka
Ndugu Wanahabari; Kumbukumbu na Nyaraka ni nyenzo muhimu katika utendaji kazi Serikalini na Taasisi zake. Bila ya kuwa na kumbukumbu sahihi hatuwezi kujua tunakotoka na tunakokwenda na hivyo kushindwa kufikia maamuzi sahihi kwa wakati. Kumbukumbu hutumika kama kielelezo katika uwajibikaji na ni nguzo muhimu katika Utawala Bora. Ili Serikali iweze kufikia lengo hilo na kuwezesha umma kujua mwenendo wa Serikali yao, lazima kuwe na kumbukumbu zinazotunzwa vizuri na zinazopatikana kwa urahisi. Kukosekana kwa taarifa sahihi na kwa wakati unaofaa kunaweza kuwafanya Watendaji wa Serikali kushindwa kutekeleza majukumu yao ipasavyo na hivyo kusababisha ucheleweshwaji wa maamuzi au kutolewa kwa maamuzi yasiyo sahihi na yasiyokidhi matarajio ya wananchi. Aidha, ukosefu wa kumbukumbu hutoa mianya ya rushwa na ubadhirifu wa mali ya umma, matumizi mabaya ya madaraka na hata kuchelewesha au kuzuia haki kutendeka. Kasoro hizi huchangia sana katika kuzorotesha maendeleo ya uchumi wa Taifa na malalamiko kutoka kwa wananchi kuhusu Serikali yao na Taasisi zake.
Ndugu Waandishi wa Habari; Muungano umeendelea kuimarishwa kupitia Idara ya Kumbukumbu na Nyaraka za Taifa Tanzania Bara na Idara ya Nyaraka na Kumbukumbu-Zanzibar ambapo kwa pamoja wanaratibu, kuandaa na kushiriki katika makongamano ya kuwaenzi Waasisi wa Taifa (Mwl. Julius K. Nyerere na Sheikh Abeid Amani Karume).

Pia, Idara ya Kumbukumbu na Nyaraka za Taifa Tanzania Bara inashirikiana na Idara ya Nyaraka na Kumbukumbu-Zanzibar kuweka mifumo ya utunzaji wa kumbukumbu za Kiutendaji katika baadhi ya Wizara za Serikali ya mapinduzi Zanzibar; na kisha kubadilishana uzoefu na utaalamu katika utunzaji na uhifadhi wa kumbukumbu na nyaraka za Taifa.

Ndugu Waandishi wa Habari; Idara hizi zinashiriki kwa pamoja kwenye mikutano ya vyama vya Kitaalam vya Kitaifa na Kimataifa vinavyohusika na masuala ya utunzaji na uhifadhi wa kumbukumbu na nyaraka kama vile; Eastern and Southern Africa Branch of the International Council on Archives (ESARBICA) na International Council on Archives (ICA); Chama cha Watalaam wa Kumbukumbu na Nyaraka Tanzania (TRAMPA).

Ndugu Waandishi wa Habari; Idara ya Kumbukumbu na Nyaraka za Taifa Tanzania Bara inashirikiana pia na Idara ya Nyaraka na Kumbukumbu-Zanzibar kufanya ziara za kimafunzo ili kubadilishana uzoefu na utalaamu katika utunzaji na uhifadhi wa kumbukumbu na nyaraka kati ya taasisi zenye dhamana na uhifadhi na menejimenti ya kumbukumbu na nyaraka. 

4. Kuhamasisha na kukuza maarifa na ujuzi kwa watumishi wa umma
Ndugu Wanahabari; mwaka 2022, Chuo cha Utumishi wa Umma Tanzania (TPSC) na Chuo cha Utumishi wa Umma Zanzibar (IPA) ziliingia makubaliano ya mashirikiano (Memorandum of Understanding) ya miaka mitano kuanzia 2022 hadi 2027 na makubaliano hayo yatahuishwa pindi yatakapomalizika kwa makubaliano ya pande zote mbili.

Makubaliano hayo yalisainiwa na wakuu wa vyuo vyote viwili kwa lengo kuhamasisha na kusaidia kukuza maarifa, ujuzi na utendaji kazi kwa watumishi wa umma wawapo kazini. Aidha, ili kudumisha mshikamano, walikubaliana pia kufanya uendelezaji wa pamoja wa shughuli za kitaaluma kwenye maeneo ya mafunzo, tafiti tumizi, machapisho na shauri za kitaalamu.

Katika kipindi hiki cha miaka 60 ya Muungano wa Tanganyika na Zanzibar makubaliano hayo yameleta mafanikio makubwa katika kuandaa na kuendesha kwa ushirikiano programu za mafunzo ya kuboresha utendaji kazi wa watumishi wa umma kwa pande zote za Muungano, lengo kubwa likiwa ni kuongeza ufanisi wa utendaji katika Utumishi wa Umma.

Mafanikio mengine ni kuendesha mafunzo, warsha, semina na mikutano ya kitaifa na kimataifa katika masuala mbalimbali yanayohusu utumishi wa umma.

Hadi sasa, Taasisi zetu hizi mbili zimeweza kubadilishana mitaala ya mafunzo ya muda mrefu katika kada ya Uhaziri na kushirikiana katika utumiaji ya vifaa na nyenzo za kufundishia na kujifunzia vilivyopo katika vyuo vyote viwili. 

Ndugu Wanahabari; Mwisho kabisa lakini si kwa umuhimu, nichukue fursa hii kuwashukuru tena kwa kazi nzuri mnayoifanya kwa kushirikiana na ofisi yetu katika kuuhabarisha umma kuhusu masuala ya utumishi wa umma na utawala bora.

Ndugu Waandishi wa Habari; Binafsi niwahakikishie kuwa, ofisi yetu itaendelea kushirikiana nanyi ili umma wa Watanzania upate habari sahihi kuhusu utekelezaji wa majukumu ya ofisi hii.

